
Frá skólastjóra 
Ágætu lesendur 
Nú er vetrarfrí framundan í næstu viku og vonandi geta allir 
nýtt sér það til hvíldar og skemmtunar fyrir dimmasta hluta 
ársins sem í hönd fer. Rafmagnsljósin lýsa upp dimmasta 
skammdegið og leiða okkur svo á ný inn í hækkandi sól. Það 
er einhvern veginn eins og árið skiptist niður í mismunandi 
ferðalög sem hvert og eitt hefur sín ævintýri og reynslu sem 
við hlökkum til að takast á við. Þannig er um þetta ferðalag um 
dimmasta árstímann; það getur átt sér einstakar gleðistundir. 
Annars eru ferðalög hverju nafni sem þau nefnast ævinlega 
mikil reynsla og það er mikilvægt að skólinn hafi ferðalög á 
dagskrá, því í ferðalögum lærum við eitt og annað sem ekki er 
í boði innan veggja skólastofunnar. Ferðalög á vegum skólans 
eru annars vegar námstengdar ferðir sem við köllum vett-
vangsferðir og skólinn kostar að öllu leyti. Svo eru aðrar ferðir, 
eiginleg ferðalög sem foreldrar kosta að hluta eða öllu leyti. 
Talsverðar umræður urðu í haust í dagblöðum um kostnað við 
ferðir á vegum grunnskólanna. Samkvæmt grunnskólalögum 
eiga foreldrar ekki að hafa neinn kostnað af skólavist barna 
sinna. Þessi sundurliðun í vettvangsferðir og ferðalög segir að 
skólinn kosti vettvangsferðir en foreldrar taki þátt í kostnaði við 
ferðalög. Það má hins vegar segja að ferðalög sem eru á 
vegum skólans og í samvinnu við foreldra séu skólaferðalög 
og  því ætti ekki að greiða fyrir þau. Í starfsmannahandbók er 
tekið fram að mikilvægt sé að umsjónarkennarar fái foreldra til 
samstarfs um þau ferðalög sem vonast er til að foreldrar í 
einstökum árgöngum kosti með skólanum. Þannig eru engin 
fyrirmæli um að skólinn skuldbindi sig eða foreldra til að taka 
þátt í kostnaði við ferðalög ef ekki er samkomulag um það. 
Þetta er venja sem hefur skapast um langt árabil og hafa 
foreldrar ævinlega verið til í að forgangsraða þannig að börnin 
þeirra kæmust í skólaferðalög. Þetta er hins vegar ekki 
sjálfgefið og ekki hægt að ganga að því vísu að svona verði 
um ókomna tíð. Ég hvet hins vegar til þess að foreldrar haldi 
áfram að styðja við þennan mikilvæga þátt í starfi skólans með 
þátttöku í kostnaði við skólaferðalög. Hvers vegna kann 
einhver að spyrja. Hafa ferðalög námsleg markmið? Allar 
vettvangsferðir hafa að sjálfsögðu formleg námsleg markmið. 
Skólaferðalög hafa yfirleitt bæði formleg og óformleg námsleg 
markmið. Hin óformlegu markmið eru, þótt ótrúlegt megi 

virðast, ekki síður mikilvæg en hin formlegu. Ég kalla þau 
markmið óformleg að nemendahópur fái tækifæri til að 
kynnast við aðrar aðstæður en eru í skólanum, fást jafnvel 
við verkefni eða leiki þar sem félagsmynstrið er styrkt. Oft 
má rekja andúð og óvináttu til þess að börn og unglingar 
þekkjast ekki eða einungis er ein hlið þekkt. Það má líkja 
þessu við það þegar nemendur spyrja mig í forundran hvort 
ég eigi fjölskyldu sem er ekki skrítið þar sem þau sjá bara 
eina hlið á mér. Í ferðalögum kynnast nemendur kennurum 
sínum á nýjan hátt og við nýjar aðstæður. Til dæmis bara 
það að sjá kennarann sinn í útifötum skiptir máli. Hin 
óformlegu markmið eru þannig margvísleg og mætti tiltaka 
margt. Þetta vitum við hér í skólanum og þess vegna 
ákváðum við fyrir þremur árum að taka upp ferðalög fyrir 
unglinga á haustin sem kostuð eru af skólanum. Ferðalagið í 
haust var einstaklega ánægjulegt og gefandi fyrir alla og 
þannig hafa þau verið undanfarin ár. Ferðalög skila ótrúlega 
miklum árangri í bættum skólabrag og starfsanda. Við 
skulum því halda áfram að halda úti margvíslegum ferðum 
bæði á vegum skólans og í góðri samvinnu við foreldra. 
Ásgeir Beinteinsson,  
skólastjóri 

 

Foreldrafélag Háteigsskóla 
minnir á frjáls framlög, 1.000 kr. frá hverju heimili vegna 
skólaársins 2007-2008. Reikningur foreldrafélagins er 130-
26-6610, kennitala 661094-2229. 

 

Knattspyrnumót grunnskólanna 
Tvær síðustu helgar fór fram Knattspyrnumót grunn-
skólanna. Annars vegar var keppt í 7. bekk og yngri og hins 
vegar í unglingadeild og sendi Háteigsskóli lið í báða aldurs-
flokka, í stelpna- og strákaflokk. Spilað var í 4ra liða riðlum 
og stóðu sig allir þokkalega vel. Stelpurnar á unglingastigi 
unnu sinn riðil og komust beint í 4ra liða úrslit en duttu þar út 
og enduðu í 3.-4. sæti. Yngri stelpurnar fóru alla leið og unnu 
sitt mót. Það verður að teljast sérlega góður árangur hjá 
þeim þar sem þær fengu ekkert mark á sig og skoruðu að 
meðaltali 6 mörk í hverjum leik. Liðið, sem var blanda úr 6. 
og 7. bekk, sýndi að framtíðin er björt hjá þeim og óskum við 
þeim til hamingju með árangurinn. 

Róbert Már Þorvaldsson, íþróttakennari 

     Ljóð um ljóð 
      Ljóð eru um allt 
      en stundum bara smart. 
      Svart, hvítt, 
      blátt, grátt, 
      en oftast mikið mál.              Eglé Sipaviciute, 5. bekk 

Ferðasaga 
Hinn 17. október fór ég ásamt öðrum nemendum á 
unglingastigi Háteigsskóla í haustferð um Suðurland. Þetta var 
mjög skemmtileg ferð og einnig mjög lærdómsrík.  
Klukkan 08:50 lagði rútan af stað og var fyrst stoppað við 
Urriðafoss þar sem hinn magnaði foss var skoðaður. 
Urriðafoss er í Þjórsá sem er lengsta fljót Íslands en hún 
rennur um 230 km leið frá upptökum til ósa. Síðan var farið 
aftur inn í rútuna og næsti áfangastaður var sögusetrið á 
Hvolsvelli. Þegar komið var inn í þetta magnaða safn fórum 
við inn í skála sem var í gömlum víkingastíl og þar hélt Bjarni 
Eiríkur Sigurðsson fyrirlestur um Njálssögu sem hann fullyrti 
að væri þriðja besta bók heims á eftir Biblíunni og Kóraninum. 
Þegar fyrirlestrinum lauk var safnið skoðað og var margt 
merkilegt þar að sjá t.d. gamlar ritvélar. Eftir að safnið hafði 
verið skoðað var  næsti áfangastaður Þorsteinslundur sem er 
mjög fallegur staður með tveimur fallegum fossum og hellum 
sem að nemendur skoðuðu með mikilli ánægju. Þar var einnig 
borðað nesti. Því næst var ferðinni heitið að Stóra Dímoni sem 
er 188 metra hátt fjall við Markarfljót.  Á leiðinni þangað hafði 
Svava samfélagsfræðikennari tilkynnti að nemendur myndu 
fara í kapp upp á Stóra Dímon. Þeir sem ætluðu að hlaupa 
upp fjallið komust fljótt að því að það var nánast ómögulegt. 
Þegar komið var upp á fjallið blasti við okkur hið fallegasta 
útsýni yfir Suðurland og vel sást til Vestmannaeyja. Þetta var 
seinasti áfangastaðurinn í þessari bráðskemmtilegu ferð og 
þegar við komum niður fjallið var farið í rútuna og rútan keyrði 
beint í Háteigsskóla. 
Þetta var mjög skemmtileg og fræðandi ferð og ég vona að 
aðrir sem með voru í ferðinni, bæði kennarar og nemendur 
hafi skemmt sér jafn konunglega og ég.  

Kristján Torfi Örnólfsson, 10. bekk  
 

Getur einhver hjálpað mér að ala barnið mitt upp?  
Þriðjudagskvöldið 13. nóvember nk. mun Zuilma Gabriela 
Sigurðardóttir sálfræðingur og dósent við Félagsvísindadeild 
HÍ halda kvöldnámskeið sem nýtist forráðamönnum 2-12 ára 
barna. Gabríela kynnti námskeiðið á aðalfundi foreldrafélags-
ins 2. okt. sl. og var góður rómur gerður að kynningu hennar, 
en þess má geta að hún er fyrrum nemandi úr skólanum.  
Hún mun á námskeiðinu leiðbeina hvernig best er að taka á 
slæmri hegðun barna en um leið hvernig á að hvetja börn 
áfram þegar þau sýna góða hegðun. Hún mun m.a. sýna 
myndbönd með dæmum um góðar og slæmar uppeldis-
aðferðir. Kvöldnámskeiðið er byggt á svokölluðum SOS - nám-
skeiðum sem eru 6 vikna námskeið sem hafa verið haldin í  
nokkur ár á vegum Félagsvísindastofnunar HÍ. Þess má geta 
að nokkur sveitarfélög hafa boðið foreldrum allra yngri barna 
upp á þessa fræðslu.  
Við hvetjum forráðamenn til að mæta þetta kvöld í boði 
foreldrafélags Háteigsskóla. Það er á sal skólans og hefst 
stundvíslega kl. 19 og stendur til kl. 21.30 með kaffihléi.  

Stjórn foreldrafélagsins 

Fréttir frá foreldrafélagi 
Á aðalfundi foreldrafélagsins sem haldinn var 2. október var 
kosið í stjórn foreldrafélagsins. Hildur Anna Hilmarsdóttir er 
formaður, Steinunn Halldórsdóttir varaformaður, Ragna 
Gestsdóttir gjaldkeri, Hanna Rún Eiríksdóttir ritari og Einar 
Erlingsson er meðstjórnandi. 
Varamenn eru: Guðrún Aðils, Hafdís Gísladóttir, Kormákur 
Hermannsson, Sigríður Ólafsdóttir, Sigríður Svava 
Rafnsdóttir og Sveinbjörn Finnsson. 
Í foreldraráði eru í vetur: Gísli Gíslason, formaður, Ándrés 
Zoran Ivanovic, Kristín Bjarnadóttir, Guðrún Aðils og 
Kormákur Hermannsson. 

Hefur einhver séð nýtt bleikt hlaupahjól?  
Í byrjun október hvarf nýtt bleikt og silfurlitað hlaupahjól úr 
geymslu í anddyri skólans. Eigandinn er 9 ára gömul stúlka 
og hafði nýlega fengið það í afmælisgjöf. Það var merkt með 
límmiða með nafni hennar og símanúmeri, en hugsanlega 
hefur sá eða sú sem tók hjólið rifið hann af. Gætuð þið 
foreldrar kannað hvort slíkt hjól er í óskilum hjá ykkur eða 
hefur verið skilið eftir nálægt heimilum ykkar? Vinsamlega 
hafið samband við skrifstofu skólans í síma 530-4300 eða í 
síma 899-7828.         Steinunn, foreldri í 4. bekk.

 

Óskilamunir 
Í framhaldi af auglýsingunni hér fyrir framan, minnum við 
aðstandendur á að merkja alla hluti sem tilheyra nemendum. 
Öllum merktum hlutum reynum við að koma til rétts eiganda. 

 

Vafi 
Jökull Máni Kjartansson, sem er nemandi í 5. bekk Háteigs-
skóla, hefur gefið út glæsilega ljóðabók sem nefnist Vafi. 
Bókin er til sölu hjá höfundi, en hér er eitt gott ljóð úr henni: 
  Heili 

       heilinn minn 

       er klár 

       klárari en 

       þinn 

Foreldrarölt 
Foreldrar nemenda í 8. – 10. bekkjum skólans munu á 
næstu dögum fá upplýsingar um foreldrarölt og niðurröðun 
foreldra á þá daga sem foreldrarölt fer fram. Fyrsti röltdagur 
er föstudagurinn  9. nóvember nk. og sá síðasti föstu-
dagurinn 6. júní 2008. Vinsamlega sendið fyrirspurnir 
varðandi foreldraröltið á ragna@ils.is . 

Ragna Gestsdóttir, foreldrafélaginu
 

Vísa 
Þetta er vísan um hann Ara. 
Hann var að fara í skóla 
með því að hjóla. 
Afi: Þú ert á kafi í baði. 
Amma: Þú ert að þramma upp á fjall. 

Hlín Sigurðardóttir, 2. bekk 
 
 

  
�          Spakmæli mánaðarins:           

Þegar við sjáum galla í fari annarra 

skulum við reyna að bæta okkur sjálf. 


